
Gaur hasiko da Gizarte Zerbitzuen Zorroa proiektuaren bigarren parte-hartze prozesua

Nafarroako herritarrek gizarte zerbitzuen sistema publikotik balia ditzaketen zerbitzu guztiak biltzen ditu

Asteazkena, 2007ko abenduaren 5a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, Gizarte Zerbitzuen Zorroa proiektuaren bigarren parte-hartze prozesua jarri du abian, gaur. Erregelamenduzko arau horrek Nafarroako herritarrek gizarte zerbitzuen sistema publikotik baliatu ahal izanen dituzten zerbitzu guztiak biltzen ditu. Gainera, zerbitzu bakoitza baliatu ahal izateko baldintzak adierazten ditu, eta bermatutako zerbitzuak (herritarrek Administrazio Publikoari eskatu ahal izanen dizkiotenak) eta bermatu gabeak bereizten ditu.

Era berean, mendekotasunaren arloko zerbitzuak erregulatzeaz gain, gizarte zerbitzuetako beste arlo batzuetako zerbitzuak ere bilduko ditu Zorroak, hala nola gizarte bazterketa egoeran dauden edo egon daitezkeen pertsonak artatzea, babesik gabe edo gizarte gatazka egoeran dauden edo egon daitezkeen adingabeak artatzea, eta genero indarkeriaren biktimak artatzea. 

Hartara, eskubideak bermatzeko gizarte zerbitzuen sistema publikoa taxutzeko abiapuntua osatuko du proiektuak, eta laguntzarako gizarte sistema atzean uztea ahalbidetuko du. Horixe bera azaldu du María Isabel García Malo Familia, Gazteria, Kirol eta Gizarte Gaietako Departamentuko kontseilariak gaur goizean emandako prentsaurrekoan. Ildo horretan, gogoan izan beharrekoa da abenduaren 14ko 15/2006 Foru Legea, Gizarte Zerbitzuei buruzkoa, joan den urtean onartu zutela. Lege aitzindaria da Espainian, pertsonek gizarte zerbitzuak baliatzeko eskubide subjektiboa dutela onartzeari dagokionez; izan ere, eskubideak bermatzeko sistema da, eta ez laguntzarako sistema. 

Gizarte zerbitzuak unibertsalak dira, eta beraz, lehen mailako artapeneko harrera eta orientabide sozialerako programa Nafarroan dagoen edozein pertsonak balia dezake, osasun sistemarekin gertatzen den bezalaxe. Era berean, nola osasun sistema bera, hala zerbitzu espezializatuak edo lehen mailako artapeneko beste zerbitzu batzuk gizarte premia handia daukatenek erabili ahal izango dituzte, eta bakoitzaren premien arabera, aukera batera edo bestera bideratuko dituzte.  

Gaur hasi den bigarren parte-hartze prozesua urtarrilaren 7an amaituko da 

Gogoan izanen duzuenez, lehen parte-hartze prozesua joan den irailaren 21ean abiatu zen, Gizarte Zerbitzuen Zorroaren oinarrizko dokumentua jendaurrean aurkeztu zuten egunean, eta urriaren 2an amaitu zen. Aldi horretan, 160 ekarpen bildu zituzten, honako hauek igorritakoak: hirugarren sektoreko elkarteek, gizarte eragileek, oinarrizko gizarte zerbitzuek, hezkuntza bereziko ikastetxeetako ikasleen gurasoen elkarteek, Nafarroako Udalerrien eta Kontzejuen Federazioak, gizarte zerbitzuetako profesionalek, Nafarroako Gobernuko Departamentuek, adinekoen elkarteek eta Nafarroako Arartekoak. Horietatik guztietatik 31 ekarpen hartu dituzte kontuan gaur aurkeztu duten proiektua lantzeko. Era berean, bigarren parte-hartze prozesua abiarazi dute, 2008ko urtarrilaren 7an amaituko dena. 

Ekarpen berriak egun horretara arte aurkeztu ahal izanen dira, Familia, Gazteria, Kirol eta Gizarte Gaietako Departamentuko web orriaren bidez edo Departamentuari igorritako idazkien bidez. Gainera, aipaturiko aldian, lan bilerak egingo dituzte, gizarte eragileekin, alderdi politikoekin, zerbitzuak ematen dituzten erakundeekin, hirugarren sektoreko erakundeekin, oinarrizko gizarte zerbitzuetako profesionalekin, unibertsitateekin, eta Nafarroako Udalerrien eta Kontzejuen Federazioarekin. Bileren helburua proiektua kontrastatzea eta hobetzea izanen da, Zorroak nafarrek eskatzen dutena ahal bezain ongi ordezka dezan, Legeak egin zuen bezalaxe. 

Proiektuaren edukia


Gizarte Zerbitzuen Zorroaren proiektuak 111 zerbitzu biltzen ditu. Horietako 70 bermatutakoak dira, eta 41, bermatu gabeak. Irailaren 21ean aurkeztu zuten hasierako oinarrizko dokumentuak, berriz, 80 zerbitzu biltzen zituen (horietako 63 bermatutakoak ziren, eta 17, bermatu gabeak). 

Proiektuaren hasieran, helburua, ezarpen eremua, onuradunak eta edukia zehaztu dituzte. Definizio nagusiak biltzen dituen artikulu bat ere barneratu dute, eta jarraian, zerbitzu bakoitza aztertu dute. Hasteko, bermatutakoak, esku-hartze eremu bakoitzari dagokionez (mendekotasuna, gizarteratzea, adingabeen artapena, eta genero indarkeriaren biktimen artapena). Ondoren, berriz, bermatu gabeak, mendekotasunari, gizarteratzeari eta adingabeen artapenari dagokienez. 

Zorroak, gainera, oinarrizko gizarte zerbitzuetako zerbitzuak biltzen ditu. Ildo horretan, gogoan izan beharrekoa da Gizarte Zerbitzuen Zorroak eginkizun bikoitza duela, Gizarte Zerbitzuei buruzko Foru Legearen arabera: batetik, Nafarroako Gobernuak eskaini beharreko gizarte zerbitzuen sistema publikoko zerbitzuak zehazten ditu (guztiak ere espezializatuak), eta bestetik, Nafarroa osoan eskaini beharreko gutxieneko zerbitzuak zehazteko ere balio du. 

Horregatik, Oinarrizko Gizarte Zerbitzu guztiek eskaini beharreko gutxieneko zerbitzuak ere zehazten ditu, zerbitzu horiek Toki Erakundeen eskumenekoak badira ere. Zorroan bildutako lehen mailako artapeneko zerbitzuak honako hauek dira: zerbitzuen izapideak egiteko zerbitzua (harrera eta orientabide programan), etxez etxeko artapenerako udal zerbitzua (nork bere autonomia sustatzeko eta mendekotasunen bat duten pertsonak artatzeko programan), lagun-egite sozialeko zerbitzua (gizarteratze programan), babesik ezari edo gizarte gatazkari aurre egiteko zerbitzua, familia mailako esku-hartze zerbitzua babesik gabeko egoera arin eta neurrizkoetan (adingabeak familiatik urruntzea beharrezkoa ez denean), babesik gabeko egoera arin eta neurrizkoei antzemateko eta aitortzeko zerbitzua (haurrak eta familiak artatzeko programan), eta harrera, orientabide, aholku, balioespen eta gizarte arloko eta/edo gizarte/hezkuntza arloko diagnostiko zerbitzua (Oinarrizko Gizarte Zerbitzuetako lau programetan). Zerbitzu horiek guztiak bermatutakoak dira; izan ere, gutxieneko zerbitzuak dira. 

Zerbitzu guztietan honako hauek zehaztu dituzte: eman beharreko zerbitzua, zerbitzua bermatutakoa den ala ez, onuradunak, zerbitzua baliatzeko berariazko baldintzak (baldintzarik balego), zerbitzuaren ordutegia, jarduera eremua, Administrazioak zerbitzua eskaintzeko epea (zerbitzua bermatutakoa bada), erabiltzaileek ordainketan parte hartu behar ote duten, eta elementu berritzaile gisa, eman beharreko zerbitzuaren gutxieneko intentsitatea.

Eman beharreko zerbitzuaren gutxieneko intentsitatea oinarrizko dokumentuari egindako ekarpenak direla-eta barneratu dute, eta urrats handia da, gizarte zerbitzuetako erabiltzaileek euren eskubideak ezagutzeari eta bete daitezen eskatzeari dagokienez. Izan ere, ez da gauza bera norbaitek egoitza batean plaza izateko eskubidea duela aitortzea, eta mantenua, fisioterapia, lanaren bidezko terapia, logopedia, eguneroko bizimodurako ahalmenak eskuratzeko zerbitzua edo aisialdia ere (besteak beste) haren eskubideak direla onartzea. Beraz, Nafarroako herritarrek balia ditzaketen zerbitzuak ezagutu eta bete daitezen eskatu ahal izanen dute (egoitza batean plaza izatea, adibidez), eta era berean, kasuan kasuko zerbitzuaren eduki zehatza ere ezagutu eta bete dadin eskatu ahal izanen dute (hots, egoitza horretan zer zerbitzu jaso behar dituzten). 

Mendekotasuna, gizarteratzea, adingabeen artapena, eta genero indarkeriaren biktimen artapena

Mendekotasunaren arloan, zerbitzu nagusiak honako hauek dira: egoitzak, eguneko egoitzak eta eguneko egonaldiak, gaueko egoitzak, adimenaren nahaste larriak dituzten pertsonen birgaitze psikosozialerako egoitzak, lan prestakuntzarako egoitzak, Birgaitze Psikosozialerako Egoitzetarako, Eguneko Egoitzetarako eta Eguneko Egonaldietarako garraio egokitua eta lagundua, laguntza teknikoa, balio-urritasunaren edo mendekotasun mailaren ebaluazioa, artapen goiztiarra (0-3 urte), ezinduentzako eta adimenaren nahasteren bat duten pertsonentzako tutoretzapeko etxebizitzak, adimenaren nahaste larriren bat duten pertsonentzako etxe-egoitzak, adimenaren nahasteren bat duten pertsonentzako esku-hartze komunitariorako zerbitzua, banakako eta taldeko garraiobideak egokitzeko laguntzak, mendekotasunen bat duten pertsonak etxean gelditzeko laguntzak, laguntzaile pertsonaletarako laguntzak, irabazi asmorik gabeko erakundeetarako laguntzak, adinekoentzako jantoki zerbitzua. 

Gizarteratzearen arloan, zerbitzu nagusiak honako hauek dira: oinarrizko errenta, gizarte larrialdiko laguntzak, egoitza artapeneko zerbitzuak, gizarteratzen eta laneratzen laguntzeko eta etxebizitza eskuratuta gizarteratzen laguntzeko zerbitzuak, gizarte enplegu babestua, eta gizarte ekimeneko erakundeetarako diru laguntzak. 

Adingabeen artapenaren arloan, honako zerbitzu hauek nabarmen daitezke, besteak beste: egoitza eta familia artapeneko zerbitzuak, neurri judizialak ingurune irekian edo egoitza batean betetzeko zerbitzua, haurrak eta nerabeak artatzeko zerbitzuak, familia topaleku, orientabide eta bitartekaritza zerbitzuak, babesik gabe dauden adingabeentzako eguneko egoitzak, nazio eta nazioarte mailako adopzioen egokitasuna balioesteko zerbitzua, abegi familientzako laguntzak, eta adingabea familia ingurunean gelditzeko laguntzak. 

Genero indarkeriaren biktimen artapenaren arloan, honako zerbitzu hauek nabarmen daitezke: larrialdietarako egoitzak, harrera etxeak, tutoretzapeko etxebizitzak, genero indarkeriaren biktimen artapen osorako zerbitzuak, eta gizarte larrialdiko laguntzak. 

